
Яңа педагогик технологияләрне куллануның төп максаты - белемле, тәрбияле, тормышта үз юлын табарга әзерлекле, яхшыны яманнан аера, тиешле карар кабул итә белгән шәхес тәрбияләү. Моңа мәгълүмати технологи​яләр дә нык тәэсир итә. Бүген​ге мәгълүмати технологи​яләргә нигезләнгән мәгариф​нең нәтиҗәлелеге файдаланы​ла торган технологияләрнең төренә генә түгел, ә бәлки пе​дагогик эшнең сыйфатына да бәйле. Технологик инновацияләр педагогик метод һәм алымнар эчтәлегенең баюына китерә, шуның белән бергә алар педагогика үсешенә тула​ем тәэсир итә.
Мәгариф системасы гомер-гомергә традицион укыту методикасына нигезләнеп үсте. Әлбәттә инде, гасырлар буена тупланган тәҗрибәгә таянмыйча мөмкин түгел. Шулай да, тормыш бер урында тормый, заманалар үзгәрә бара. Димәк, яңалыкларны да исәпкә алмыйча эш итәргә ярамый. Бүген без техника зур тизлек белән үсеш алган инновацияләр чорында яшибез. Мәгълүмати технологияләр тормышның барлык өлкәләренә үтеп  керде. Белем бирү өлкәсе дә моннан читтә калмады – заманча техника белән            җиһазландырылган мәктәпләр барлыкка килде, укытуда яңа методик алымнар, технологияләр кулланыла, укучыларның белемнәрен тиз генә тикшерергә мөмкинлек бирә торган күнегүләр һәм мәсьәләләр файдаланыла.
Укыту процессында яңа педагогик технологияләрне куллану яңа метод һәм алым​нарны үстерүгә, нәтиҗәдә, укытучылар​га, эш стилен үзгәртеп, яңача эшләргә, педагогик системада структур үзгәртеп коруларны гамәлгә ашырырга ярдәм итә. Бу исә педагогик процессны оештыруга һәм аның белән идарә итүгә үзенчәлекле бурычлар куя.  Инновацион технологияләр белән укыту -уку процессын яңача оештыру дигән сүз. Аның мөһим мәсьәләләре булып өйрәнелә торган фәнгә кызык​сыну уяту, танып-белү актив​лыгын үстерү, аралашу про​цессында үзара аңлашу һәм ярдәмләшү мохите тудыру, укучыларның иҗади сәләт​ләрен ачыклау һәм үстерү тора.
            Дәрестә компьютер технологияләрен  куллану бигрәк тә отышлы, чөнки хәзерге заман укучысы өчен бу иң кызыклы һәм кулланырга җайлы булган ысулларның берсе. Ул укучыларда танып белү активлыгын һәм сәләтләрен үстерә. Бу ысулларны куллану өчен, билгеле, төп шарт булып, укучыларның кирәкле белем запасы туплавы, мотивация, мөстәкыйльлек һәм индивидуаль эзләнү мөмкинлекләре булу кирәк. Әдәбият дәресләренең мондый мөмкинлекләре зур, чөнки ул күңелләрне рухландыра торган, яшәргә әхлакый көч бирә торган фән. Бу дәресләрдә компьютер аша графика, видео, тест, нәшрият эшчәнлекләре, интернет, төрле программалар кулланып була. Аларны төрле дәрес типларында файдаланырга мөмкин.

Мәсәлән, әдәбият дәресләрендә һәрбер язучының иҗаты белән таныштырганда укытучының сөйләменә әдипнең тормышы һәм иҗаты турындагы слайдлар, әсәрләре язылган аудио һәм видео дисклары, укучыларның әзер презентацияләре ярдәмгә килә. Алар уку – укыту процессын бөтенләй башкача төзергә мөмкинлек бирә һәм укучыларда күбрәк кызыксыну уята.

          Компьютер технологияләре белем бирүнең эчтәлеген, методларын, оештыру формаларын сыйфатлы итеп үзгәртә, укучыларның шәхси сәләтләрен, үзенчәлекләрен, танып белү сәләтен үстерүгә ярдәм итә, ә аның көче, интеллектуаль базасы, күрсәтмәлелек белән ярашуы вакыйгаларда турыдан – туры катнашучы булырга мөмкинлек бирә, үсеше белән идарә итәргә этәрә.

Мин, татар теле һәм әдәбияты укытучысы буларак,  үзем укыта торган дәресләрне кызыксынучан, нәтиҗәле, файдалы  итүдә уку - укытуның  сыйфатын яхшыртуда мәгълүмати технологияләрдән, электрон почта, интернет челтәрләреннән файдалануның мөмкинлекләре зур дип саныйм. Һәр компьютерда туган телебездә эшләргә һәм белем алырга. мөмкинлек бар, барлык компьютерларга татарча шрифтлар программасы кертелгән, интернетка тоташтырылган.

          Хәзерге вакытта дәресләрдә мультимедиа чаралары еш кулланыла. Бу мультимедиа технологияләрен куллану  яңалыклар белән кызыксыну теләге уята. Беренчедән, укучыларның белемнәре формалаштырыла, икенчедән, сөйләм һәм мультимедиа чаралары белән эшләү күнекмәләре барлыкка килә.

Видео-аудио һәм текст материалын берләштерү теманы комплекслы ачарга, аны иҗади кабул итәргә,укучыларның активлыгын күтәрергә булыша.

           Презентация формасында эшләнгән слайдларны дәресләремдә еш кулланам. Сөйләм теле үстерү дәресләрендә куллану өчен презентацион программалар бик уңайлы.. Г.Тукай, М.Җәлил, Ф.Яруллин, Рәзил Вәлиев кебек шәхесләрнең тормышын, иҗатын өйрәнү дәресләре өчен, эшләнгән әзер презентацион программаларыбыз  да бар.

Бүгенге көндә күпчелек мәктәпләрдә күп мөмкинлекләргә ия булган интерактив такталар, барлык мәктәпләрдә дә җиһазландырылган компьютер сыйныфлары бар. Без бу өлкәдә булган яңалыклар белән танышып, аларны үз эшебездә кулланырга тырышабыз. Әмма һәрбер дәресне дә информацион технологияләр кулланып үткәреп булмый, мондый дәрескә әзерлек укытучыдан күп вакыт та таләп итә.

”Укытучының тере сүзен бернинди компьютер да алыштыра алмый” дигән сүзләрне еш ишетергә туры килә. Бу сүзләр белән килешәм. Туган тел дәресләрен укучыларны мониторга каратып кына үткәреп булмый. Чөнки дәреснең төрле этапларында  урынлы, уйланылып  кулланылган компьютер белән эш  укучының укытучы һәм сыйныфташлары белән аралашуы һәм башка күп төрле эшләр белән үрелеп барырга тиеш. 

Мин барлык укытучыларга да эшләрендә зур уңышлар телим. Киләчәктә дә яңа алымнарны кулланып эшләргә язсын! 
